
EFESO-SATZIITE 1:1 i EFESO-SATZIITE 1:7

Irosankinare Pablo
Jotyaantziniri Efeso-Satziite
Ovethataantsi

1 Naaka Pablo, irotyaantajanore Jesucristo
nonatzi, irootake ikovakaakenari Pava. Eerokaite
nosankinayetzini pikaratzi jashiyetaami
Pava, pikinatanaari eejatzi Jesucristo
paventaanaari janta Efeso-ki. 2 Onkamintha
ineshinonkataiyaami Ashitairi Pava, kameetha
isaikakaayetaimi, ari inkempitzityaamiri eejatzi
Avinkatharite Jesucristo.

Itasonkashireventantzi Cristo
3 Thame antharomentaiyaari Pava, tsika

itzimi jiritari Avinkatharite Jesucristo, iri
tasonkashireventairi jotyaantakairi Cristo
ipoñaakaro inkitekinta. 4 Iri iyoshiiyetakairi
pairani tekeramintha irovetsikeroota kipatsi,
jiyotzitaka ari irashiyetai Itomi, kiteshire
ankantzimotaiyaari, intasorentsishire-
takaayetaira. 5 Iniroite jetakoyetakai. Ari
okanta jotyaantantakairiri Jesucristo, iro
opoñaantari itomintayetai, tema ikovitataikaro
irirori pairani irineshinonkayetai. 6 Irootake
antharomentantapiintaiyaariri Pava, tema
iniroite ikaminthaayetai, jaapatziyayetai, iro
opoñaantari jotyaantakairi iretakoperotane.
7 Tema iniroitera jetakoyetai, ipinakoventayetai
ikapathainkatzimentakairanki Itomi. Ari
okanta ipeyakotantairori antayevetakaro

kaariperori. 8 Ari ikenakaataikerori
Pava, tema iyotaneri jinatzi, irooperori
ipampithashiretane irirori. 9 Jiyotakaayeetairo
okaratzi ipampithashiretzitakari irirori,
tekatsi iyovetyaarone onkarate irantairi.
10 Tema okaratzi ipampithashiretzitakari, ari
onthotyaakya omonkarayetaiya. Aririka impiyee
Cristo, ari inkarate impinkathariventapairi
maaroni tzimayetatsiri inkiteki, eejatzi kipatsiki.

11 Ipampithashiretzitakaro okaratzi
jiyotakaayetairi iroñaaka. Irootake jiyoshiiyetan-
tairi, tema ikashiyakaitzitakairi irotyaantaineri
Itomi. Tema okaratzi jantayetakeri, iro
ipampithashiretzitakari irirori. 12 Irootake
imayetantakarori iroka Pava, onkantya non-
tharomentantyaariri nokarataiyini netayetakaro
naventaakari Cristo. 13 Ari pikempitayetakari
eejatzi eerokaite, omapoka pikemakotavakeri
Cristo, iñaaventaitapaakero Kameethari Ñaantsi,
pikempisantanake. Tema ikashiyakaitakamiri
pairani irotyaantemiri Tasorentsinkantsi,
iri iyotakaimirone jashiyetaatyaami, ari
inkantaitaatyeeroni irinampishiretantyaami.
14Tema añiirora te jookaventai Tasorentsinkantsi,
ari ayotziri omapero Pava irothotyeero okaratzi
ishinetakairi. Ari onkantatyeeyaara irojatzi
intsiparyaakoventantaitaiyaariri ikaratzi
ipinakoventairi irirori jashiyetaari. Irootake
intharomentaventantaityaariri.

Iyoshiretakaantzirori ipoña ooñaarontzirori
15 Tema nokemakotakemi tsika pikanta pikem-

pisantanairi Avinkatharite Jesús, tsika pikanta

petakoyetanaari ikaratzi itasorentsitakaitairi,
16 te novashaantero nopaasoonketakoventzimi,
noñaañaatakotapiintzimira. 17Noñaañaatziri Ivavane
Avinkatharite Jesucristo, itzimi ashiyetarori
ovaneenkarontsi. Iro nokovakotantariri
iriyoshiretakaimi, irooñaarontaperotaimiro tsika
ikantakota irirori, 18 impampithashiretakaimi
onkantya piyotakotantyaarori joyaakoneentari
ikaimashireyeetairi, piyotakotantyaarori
eejatzi ovaneenkatataika iroñaakayetairiri Pava
jashiyetaari, 19 piyotakotantyaarori eejatzi
iniroite ishintsinka tekatsi kempityaarine.
Osheki onkantakaayetai ishintsinka akaratzi
akempisantayetairi. Tema irojatzi ishintsinka
20 joviriintantaariri pairaniCristo ikamavetakara,
jaanairi inkiteki, jomisaikavairi irakojanoriki.
21 Ari ikaratairi Pava ipinkathariventairi
maaroni pinkathariyevetachari. Tera intaani
impinkathariventairi ikaratzi tzimayetatsiri
iroñaaka, ari ikaratzi impinkathariventairi
tzimayetaatsineri apaata. Omapero
janaakotantake, tema pinkathariperori jinatzi.
22 Tema irijatzi Cristo jimatakairi Pava ijevatairo
maaroni, ikempitakovaitakari aatzikiriri
iisaneentane. Irijatzi Cristo ikempitakaanta Pava
iriimi iriitoyetaiyaami ikaratzi kempisantaatsiri.
23 Iriima ikaratzi kempisantayetaatsiri,
ikempivaitaka ivathami irinaatyeemi Cristo,
inampishireyetantaari. Jothotyiiro eejatzi Cristo
isaikayetake tsikarika jantapayeeni.

2

Jetakotai Pava iro avisakoshireyetantaari
1 Iriitakera Pava ovañaayetaimi eerokaite, tema

pairani kempivaitaka ovamaayetatyeemimi
piyaariperoshiretane, 2 iro pantayetapiintakeri
tsika ikanta piñaayetziri osavisatziite,
pantashiyetakaro ikantakaantziri ovash-
inchiirori tampyeenka, irijatzi kantakaarori
joshekitantari piyathariite. 3 Ari akantavetakari
pairani maaroni aakaite, antapiintakero
anintakaashiyetari, anevetashiyetari eejatzi,
irootake apampithashiretapiintakari. Ari akem-
pitakoyevetakari inkarate irovasankitaayetairi.
4 Iro kantamaitacha Pava neshinonkatan-
taneri, jetakoyetai iniroite, 5 jañaakaayetai
ovamaimavetakai kaariperori, jovañagairiranki
Cristo. (Tema iniroite ikaminthagaimi
Pava, irootake jovavisaakoshiretantaamiri
eejatzi eeroka.) 6 Tema jovañagairira Cristo,
ari ikempitaayetairi eejatzi aakaite. Iri
kantakaarori atsipashiretantaariri Cristo Jesús
inkiteki. 7 Iro jantayetantakarori maaroni
irokapayeeni iriyoyeetantaityaari iniroite
ikaminthaantake, jotyaantakairi Cristo Jesús
irovavisaakoshireyetai. 8 Irootakera piñaantaarori
pavisakoshireyetai poshireyetaari. Aña iri Pava,
itzimi kempitakaantaarori impashitaiyaamiro
avisakoshiretaantsi, 9 tera eeroka materone
povavisaakoshiretya apaniro. Ari onkantya
eero pasagaaventashivaitanta. 10 Tema iro
jovetsikayetantakairi ankempisantairi Cristo
Jesús antayetapiintaineri kameethayetatsiri,
irootake ikovakaayetakairi pairani antayeteneri.

Ariperotairi Cristo ipaikakoitakeri
11 Tema maaroni eerokaite te pi-judío-

tzi, ipaiyetzimi nosheninkapayeeni “Kaari
tomeshitaaniri.” Iriima iriroriite ipaitavakaayeta
“Tomeshitaaniri.” Tekatsi ompaitzimaitya,
tema jantashiyetakaro koñaanetatsiri avathaki.
12 Pimpampithashiretakotya pairani tekera
pinkempisanteriita Cristo, te pinkempiyavetyaari
Israel-mirinkaite, pinashitaiyakani. Te
piyotakovetaro irantzimotavakaityaari, te
piyotakovetyaaro eejatzi ikashiyakaayeetairi.
Okantavetaka pisaiki kipatsiki, te piyotakoteri
Pava, tekatsi poyaakoneente. 13 Irooma
iroñaaka pikempisantairi Cristo Jesús,
paapatziyaatyaari Pava. Okantavetaka
intaina povavetakari pairani, iro kantacha
ikapathainkatzimentakemiranki Cristo,
aripaitera paapatziyaari Pava. 14 Ari okanta
ikantakaakaro Cristo asaikantaari kameetha.
Iriitake kantakaakari judío isheninkatantaariri
kaari judío-tatsine, jaakameethatavakaa. Tema
pairani iniroite ikisaneentavakaayetaka. Irooma
iroñaaka kempivaitaka irotantoryaatyeeromi
tantotsi nashiyevetakariri. 15 Kantakaantakerori
opoñaantari ikisaneentavakaa iniroite,
tema nosheninkapayeeni osheki ikisa-
neentapiintakeri kaari monkarayerone
Ikantakaantaitane. Iro kantacha ikemaantsi-
vaitakaroranki ivathaki Cristo, ipeyapithatairi
kantakaantzirori ikisaneentavakaa, ari
opoñaanaa jaakameethatavakaayetanaa,
okempivaitanakaro aparonimi atziri ikantanaa
iroñaaka. 16 Tema ikamimentakairanki Cristo

ipaikakotaitakeri, ari okaratapaake akisa-
neentavakaapiintaka, akempitakaantanakero
ovamaakityeeromi. Tema aparoni akantanaa
avathaki ariperoyetaarira Pava. 17 Iro
ikantzitantaitakari:
Ipokake, ikamantayetaimiro Kameethari Ñaantsi

onkantya pisaikantaiyaari kameetha, tema
intaina pisaikayetake. Ari ikempitaayetak-
eriri eejatzi saikayetatsiri okarikiini.

18 Tema iri Cristo kantakaakarori añaantayetaarori
akarayetairi aventaari Pava, tema apintzi inatzi
Tasorentsinkantsi matakairori. 19 Te piyotakove-
tari pairani Pava, te pisheninkavetari eejatzi.
Iro kantamaitacha pikempitayetaari iroñaaka
ikaratzi kempisantayetziriri, te pimpashinet-
zimotairi, tema pisheninkayetaatyaari Pava.
20 Pikempivaiyetanaaro eerokami mapipanko
irovetsikaitakemi. Iriima kamantantaneriite
ipoña otyaantajanoriite, kempiyetakyaaronemi
otziterone. Iriima Cristo iri kempitakyaaronemi
mapi jovayeetakeri onampinaki otzipankotzirori.
21 Tema okaratzi jovetsikantayeetakarori
mapipanko, kameetha ovevirikavakaayeta
irojatzi ovetsikantakyaari itasorentsipankote
Avinkatharite. 22Ari pikempiyetanaari eerokaite,
pikempivaitakaro okaratzi ovevirikayetainchari,
ari irinampishiretantaiyaami Pava.

3
Inkinkithatakairi Pablo kaari judío-tatsine

1 Irootake opoñaantari, naaka Pablo, tema
jashitakoyeetakena noñaaventaimiri Jesucristo
eerokaite kaari nosheninkata, 2 piyotaiyini iri

Pava pairyaakena nonkinkithatakaayetaimi,
tema iniroite ikaminthaakemi. 3 Tema
aritake nosankinatakemiro kapicheeni
tsika okanta jiñaamampyaatakaitaanaro kaari
jiyotakoveeta pairani. 4 Aririka piñaanatakero,
ari piyotairo okaratzi naaka niyotakotairiri
Cristo kaari jiyotakoveeta pairani. 5 Tema
pairani tekatsi atziri iyotakovetajaantyaarone
iranteri Pava. Iro kantamaitacha, jiyotakaana
Tasorentsinkantsi nokaratzi notyaantajanoritzi
eejatzi kamantantaneriite. 6 Jiroka kaari
jiyotakoveeta: Aña iravisakoshiretzitajaantaiya
kaari nosheninkaveta aririka inkamantayeetairi
Kameethari Ñaantsi tsika ikantakota Cristo
Jesús. Ari iriñaakaayetairi ishinetaayeetakeneriri
Judío, tema isheninkayetavakaa. 7 Irootake
nomatantaarori iroñaaka nokinkithayetairo,
iriitake Pava tasonkaventashiretanari
nantantarori, tema osheki ikaminthagaana,
otzimimotzirira ishintsinka irirori.

8 Aña naaka iranaakotane maaroni
itasorentsitakairi Pava. Iro kantamaitacha
ikaminthagaana naaka, ishinetaakena
noñaaventaineri Kameethari Ñaantsi kaari
judío-tatsine, iro iriyoyetantaiyaari iniroite
itasonkaventayetairi Cristo. 9 Ishinetaakenaro
nooñaarontaineri okaratzi omanakovetaka pairani
iranteri Pava. Tema irijatzi ovetsikayetakerori
maaroni añaayetairi iroñaaka. 10 Iroora jantanta-
karori maaroni iroka, onkantya iriyotantyaari
inkiteveriite pinkathariyetatsiri, iyotaneri ikanta
Pava, aririka iriñaayetai akaratzi akempisantairi.
11 Tema iro ipampithashiretapiintakari iranteri,

irootake jotyaantantakariri Avinkatharite
Cristo Jesus. 12 Tema aventaari iroñaaka
Cristo, aritake iraakameethatai Pava, eero
atharovashiretakaashivaitari. 13 Irootake
nokantantamiri: Ñaa okantzimoneentamikari
okaratzi noñaashitakoventayetakami. Aña iro
onimoshiretakaayetemine eerokaite.

Iniroite etakotaantsi kaari irothotyeete
iyotakoitero

14 Irootake opoñaantari notyeerovashitari
Ashitariri Avinkatharite Jesucristo, 15 tema iriira
irintayeta Pava, ikempitakaantayetai aakayetai
isheninka. Okantaveta aakarika inkitesatzi,
aakarika kipatsisatzi. 16 Nokovakotapiintakeri
Ashitairi, otzimimotziri ovaneenkayetachari,
iniroite intasonkaventayetemi, iraavyaashire-
takaiyaami Itasorenka. 17 Nokovakotapiintakeri
eejatzi Cristo irinampishiretantyaami, tema
paventaayetanaari eerokaite. Pinkem-
pitakotyaaro pankirentsi parithatatsiri
kameethaini, iro paapaikantanakya iretakonka.
18 Iroora inkemathaperotantaiyaarori ikaratzi
itasorentsitakaitairi, okempivaitakaro iniroite
onatyeemi iretakonka Cristo, santha onkaratemi,
jenoki onkantyaami, inthomoi onatyeemi.
19 Irootake namanakotapiintantamiri pinkemath-
aperotairo iniroitera jetakotai Cristo, anayiro
maaroni jiyotakoveetari, iro piñaantaiyaarori
jothotyiimi Pava isaikashireperotantaami.

20 Thame antharomentaiyaari Pava, tzimatsiri
ishintsinka, iriitake ñaakaayetairone osheki
anaanakero okaratzi akampitayetziriri. Eero

athotyiiro ampampithashiretakotero ishintsinka
aririka añaayetero irantzimoshiretairi. 21 Thame
antharomentaiyaaro okaratzi jantakaakeriri
Cristo Jesús, eejatzi okaratzi jantzimotziriri
aventaayetaariri. Ari inkempitaiyaari inkarate
ancharineyetaiyaari ari inkantaitaatyeeni eejatzi
intharomentaiyaari irirori. Ari onkantyaari.

4
Ovithaa ikantakaayetai Tasorentsinkantsi

1 Arira okantayetakari, tema jashitakoy-
eetakena eejatzi noñaaventziri Avinkatharite.
Irootakera nonkantantyaamiri: Pantapiintaineri
ikovakaayetaimiri, tema iyaimashiretane
pinayetatzi. 2 Tsinampashire pinkantaiya,
aakameethashire pikantantai. Eero
pisamavakaavaiyeta. Aña ontzimatye
petakotavakaayetaiya. 3 Piñaashintsiyetaiyaaro
piyaatakairo pisaiki kameetha, tema iri
Tasorentsinkantsi ovithaavakaayetaamiri.
4 Okempivaitakaro aparovatha akantanaa, tema
aparoni ikanta Tasorentsinkantsi. Ari okempitari
eejatzi aparonira okanta ikashiyakaayetaimiri
Pava poyaakoneentairi. 5 Aparoni ikanta
Avinkatharite, aparoni ikanta akempisantairi,
aparoni ikanta aviinkaatzimentaari. 6 Aparoni
ikanta Pava, iriitake Ashiyetairi maaroni. Iri
pinkathariventayetairi maaroni, jothotyiiro
inampishireyetanta maaroni. 7 Iro kantacha,
onashiyetakara jimatakaayetairi Cristo
itasonkaventayetakai. Okempivaitakaro

ompaityaami impashiyetakairimi. 8 Irootake
josankinatakoyeetakeri pairani kantatsiri:
Ovajenokaa, jeevayetairi joitsinampaakeri

ovayirivetakariri.
Tema okaratzi jaapithatantakeri, ipashiyetaari

irovayirite.
9 ¿Opaitama ikantantaitari: “Ovajenokaa?” Iroora
ikantantaitari, tema ipokitapainta osaaviki
jaka kipatsiki. 10 Tema itzimi osaviinkainchari
kipatsiki, irijatzi ovajenokaachari janaap-
erotanakero inkite, iro jothotyaantaarori
isaikantaaro maaroni tsikarikapayeeni
11 Iriira tasonkaventantayetaatsiri okanta
Otyaantajanoriyeetantaari tsikarika akarayetzi.
Tzimatsi pashine kamantantaneritatsiri.
Tzimatsi pashine kinkithatakaantayetanairori
ñaantsi javisakoshiretantaitari. Tzimayetatsi
eejatzi pashine jevayetanairiri kempisantzinkari,
tzimayetatsi eejatzi iyotaantaneriite. 12 Ari
ikantayetaari maaroni irikaite, iriiyetakera
iyotakaayetairine inkarate oshireyetaachari
tsika inkantya irantavaitaineri Cristo,
inkene irovetsikashiretakaayetaiyaari,
inkempitantyaarorimi ivatha Cristo jinatzi.
13 Irojatzi añaantaiyaarori ayoperotakotairi Itomi
Pava, onkempityaaromi avithaavakaatyeeyaami
akempisantayetaira. Iroora amatantyaarori
aatakayero oshiyakotaiyaari Cristo, antak-
ishiretanaatye. 14 Aritapaake akempitakari
ikantaranki eentsi, ovanaa ipashineyetzi
eekerora jiyaatatzi joimonka. Tema ari
ikempiyetari kaari shenkaatsine iramataviy-
eeteri, iriyotaiterika kaari tampatzikatatsine.

Iriiyetake kempitakarori arapanayetakairi
tampyaa, okenayetzi tsikarikapayeeni.
15 Aña iro añaaventayetai kyaaryooperotatsiri
onkantakaakai etakoyetantaa. Ontzimatye antak-
ishireyetai, ankempitaiyaari tsika ikanta Cristo
irirori. Tema iriCristokempitanaiyaaronemiaito,
16 iroomamaaroniaakaiteakempitaro iroorikami
ivatha. Aparoni atziri oimonkachari ivathaki
kameetha ovithaavakaayeta jovavitonkiyeta,
tema kameetha ikanta itekatsitzi ivathaki.
Ari ankantayetaiyaari aakaite jivathayetaira
Cristo, antavaitaineri kameetha irirori,
ampitakotavakaayetanaiya, etakotavakaanaiya
eejatzi.

Ovakerari añaantare ikantakaayetaaro Cristo
17 Pinkeme nonkantemiro okaratzi

jiyotakaakenari Avinkatharite: Aritapaake
pikempitakoyetakari osavisatziite, tema
amenaashiyetaka jantayetziro irirori okaratzi
ipampithashireyetari, 18 okempitaavaitakaro
ipampithashiretane tsirenikiri. Kisoshire
ikantayetaka, te inkovaiyeni iriyotakotairi Pava,
te iriñeero iranintaiyaaro inintakaavetakariri.
19 Te impashiventaiya, iro ayimatakeri
imayempinka, iyaariperoshirenka jametapi-
intaka, eejatzi imashithanka. 20 Irooma
eerokaite, piyotakotairira Cristo, tera arite
pantayetairo iroka. 21 Tema omaperorika
pikempisantairi, piyotanairo kyaaryoori
onatzi okaratzi jiyotaantapaintziri irirori.
22 Tsikarika pikantayeveta pikaariperotzi
pairani, ontzimatye povashaantayetairo,

tema amatavitakemi okaratzi pinevevaiyetari
eeroka. 23 Aña ontzimatye pinkempitakaantairo
ovakerataatyeemi pipampithashiryaane.
24 Ontzimatye povakerashireyetai, iro jovet-
sikantakamiri Pava pairani pinkempitaiyaari
irirori, tampatzikashirepero pinaatye,
tasorentsishireperori pinkantya.

25 Tera onkameethate pamataviyetanairi
pisheninkapayeeni, iro kameethatatsi
piñaaneyetaiyaaro kyaaryooyetatsiri. Tema
okempitanaatyaaro ovithaavakaatyeeyaami.
26Eejatzi okempitari, aririkapinkisha, pinkyaary-
oote pikaariperoshiretzikari. Ontzimatye
piñaashintsityaaro povavisaantyaarori thaankiini
pimashirenka, eero pimaakotziro irojatzi
pashine kitaite, 27 pishinetairikari Kamaari
irantakaimiro kaariperori. 28 Koshintzirika
pinatzi, povashaantairo, ontzimatye pantavaitai.
Pinkemaantsiventyaaro pantavaiventero
pikovayetziri, onkantya piñaantyaarori ontzim-
imoyetemi, iro onantyaari pimpashiyetyaari
ashinonkaayetachari. 29 Eejatzi okempitari, tera
onkameethate piñaavaitashiyetyaaro kaariperori
ñaantsi. Aña iro piñaavaitapiinte kameethari
ñaantsi, onkantya povetsikashiretakaantyaariri
kemayetzimiri. 30 Eerorika pantayetanairo
kameethayetatsiri, ari irovashiretakotakyaami
Tasorentsinkantsi poñaachari Pavaki. Tema iri-
itake kempoyaaventapiintakemiri irojatzi apaata
pavisakoshiretantaiyaari. 31 Povashaantero
iroñaaka pikisashiretaka, aritapaaka pikisapi-
intaka, piñaakatsimatantzi, piñaanaminthatantayetzi,

pikishimatantzi. Ontzimatye povashaantairo
pantayetakero kaariperoyetatsiri. 32 Aña
ontzimatye pinkameethashiretai, pineshi-
nonkatavakaayetaiya. Ontzimatye pim-
peyakoyetairi ikaratzi ovaariperoshiretakemiri,
ikempitagaimira Pava ipeyakotaimi irirori
ikamimotaimira Cristo.

5
Tsika inkantaiya jashitaari kitainkari

1 Tema iretakoyetane pinatzi Pava
itomiyetaamira, ontzimatye pinkempitako-
taiyaari ikempitara irirori. 2 Etakoshire
pinkantante, pinkempitakotyaari Cristo
jetakoyetakai, ishineventakai impaikakoiteri.
Irootakera kempitakarori okasankainkatzi
ipometayeetziniriri Pava, osheki ookimotakari.

3 Tema itasorentsitakaimi Pava eerokaite,
tera onkameethate pimayempiyete, omapero
okoveenkatzi. Te aritaajate piñaaventayetairo.
Ari okempiyetari pashine kaariperoyetatsiri,
eejatzi okempita aririka pineveyetyaaro
ashaakarontsi. 4 Te arite piñaavaiyetero
kaariperori, pintsinampaantayete, tekatsi
apantyaarone irokapayeeni. Aña iro aritatsi
pimpaasoonketairi Pava. 5Ari piyotaiyake eeroka
eero jagaitairi ikaratzi mayempivaiyetatsiri
tsika ipinkathariventantai Cristo itsipatari
Pava. Ari inkempityaari eejatzi ikaratzi
kaariperoshireyetatsiri, ikaratzi neveyetarori
ashaakarontsi ikempitakaantaro ivavanemi
onatye. 6 Tzimatsi kaminaayetemine inkove

iramataviyetemi, ari onkantya iroitzipinaashire-
tantyaamiri. Arira irovasankitaayetairi Pava
inkarate piyathatachane. 7 Te aritaajate eejatzi
pintsipaminthatyaari irikaite. 8 Tema pairani
tekera pinkempisanteriita Avinkatharite,
kempivaitaka pisaikatyeemi otsirenikitzi,
pantayetapiintakero kaariperori. Iro kantacha
jashiyetaami Pava, kempivaitaa pisaikaatyeemi
okitainkatzi. Irootake pisaikantaiyaari kameetha
pinkempitakaantanakero isaikaitzi okitainkatzi.
9 Tema inampishiretantaami Tasorentsinkantsi,
ari piñaayetairo pinkaminthaantai, pintam-
patzikashiretai, piñaavaitapiintairo kyaary-
oori. 10 Ontzimatye pantapiintayetanairo
ookimotyaarine Avinkatharite. 11 Eero
pitsipaminthatari kempitakariri saikayetatsiri
otsirenikitzi. Aña pinkaminaathateri, tema te
onkameethate jantayetziri, amenaavaitaantsi
onatzi. 12Tema iniroite ovashikyaantzi aririkami
añaaventero okaratzi jantayetziri iromananekiini.
13 Iro kantacha aririka pinkaminaathatakeri,
kempivaitaka pootatyeenerimi iyaariperonka.
Aritakera impampithashireyetanaiya,
inkovanakero irirori inkameethashireyetai, tema
okempitatyaaro irisaikanaatyeemi okitainkatzi.
14 Irootake josankinayeetantakari pairani,
ikantaitzi:
Aritake pimaake, pinkakite,
Pintzinagai pikempiyayetakari kaminkari,
Iri ootaimine Cristo.

15 Aamaventa pinkantaventaiyaaro
onkarate pantayeteri, eero poshiyakoyetari
masontzishireri, aña iri pinkempitakotya

ikantayeta iyotaneri. 16 Eero pisaikavaitashita,
tema tzimatsi osheki kaariperoshireriite iroñaaka.
17 Eero pimasontzishirevaitzi, aña pinkokovatero
pinkemathatairo ikovakaimiri Avinkatharite.
18 Eero pishinkivaita, tema osheki okoveenkatzi.
Aña iro kovaperotacha isaikashiretantaiyaami
Tasorentsinkantsi. 19 Piñaaventavakaanaiyaaro
Salmos, pamampaayetyaaro onkarate
iriyoshiretakaimine Tasorentsinkantsi,
tharomenta pinkantaventyaari Avinkatharite.
20 Paasoonke povapiintairi Ashitairi Pava
piñaayetziro maaroni tsikarika opaiyeta,
pimpairyaanairi Avinkatharite Jesucristo.

Piñaapinkathatavakaayetaiya
21 Ontzimatye piñaapinkathatavakaayetaiya, tema

ñaapinkatha povayetairi Pava. 22 Iinantaitari,
piñaapinkathatairi piimeete, pinkempitakaanteri
piñaapinkathatziri Avinkatharite. 23 Tema ikaratzi
iimentaitari ijevatziro iina, ikempitakari Cristo
ijevatziri kempisantzinkariite. Tema Cristo
ikempitakaantari kempisantzinkariite iriimi
ivatha, iriimi Cristo iitotanaiyaami iriroriite.
Irijatzi ovavisaakoshireyetairine. 24 Tema
maaroni kempisantzinkariite ñaapinkatha
jovairi Cristo, ari onkempiyetyaari tsinaneete
oñaapinkathatapiintairi oimeete. 25 Iimentaitari,
petakoyetyaaro piinaite, pinkempitakotyaari
Cristo jetakoyetakari kempisantzinkariite,
iriitajaantake shineventakari inkamimen-
tayetairi. 26 Iro jantantakarori iroka onkantya
intasorentsitakaantairi. Ari omatanaari
aririka iroviinkaataitya, ikantapiintzi:

“Nokempisantairo Iñaane.” 27 Tema ikovatzi
Cristo tasorentsishire inkantayetaiya ikaratzi
kempisantairiri, kempitajaantakami te
inkaariperoshiretemi kapicheeni. Joshiyakotari
Cristo ikantaranki aatsine iina, te inkove
iriñeero iinantyaari ontsimetsivaite, om-
pitsiporokivaite, aña ovaneenka onkantya.
28 Iro irantayetairi iimentaitari, iretakotyaaro
iinaite. Inkempitakaantero jetakotaro
ivatha irirori, ari inkempitanairori eejatzi
iinaite iretakotyaaro. 29 Tema te iriñeete
aparoni kemaantsitakaavaityaarone ivatha,
aña etakotziita ikanta. Ari ikempitagairiri
eejatzi Cristo ikaratzi kempisantayetairiri.
30 Ikempitakaantayetaari iriirikami imeshina,
iriirikami itonki, iriirikami maaroni ivathaki.
31Tema ikantaitzi:
Ari irookaventairi shirampari ashitariri, iraye

iina, aparoni inkantaiya ivathaki jaavakaa-
nara.

32 Osheki okompivetaka pairani inkemathay-
eetero iroka. Aña iriira Cristo oshiyakaaventacha
jaka, ipoña eejatzi kempisantayetairiri.
33 Ari okantari, ontzimatye petakoyetaiyaaro
piinaite, pikempitaara petakota eeroka. Ari
onkempiyetanaiyaari eejatzi iinantaitari,
oñaapinkathayetairi oime.

6
1 Eentsiite, pikempisantairi ashitamiri,

tema irootake kameethatatsiri ikovakaimiri
Avinkatharite. 2Osheki ikantakaantakeri pairani
Pava. Iro kantacha ari osatekakari aparoni

Ikantakaantane otzimi etanakarori oñaaventziro
ishinetairi Pava, ikantake:
Piñaapinkathatairi ashitamiri,
3 Aritake piñaakero osamani pamenavaite jaka

kipatsiki.
4 Irooma eerokaite ashitaaniri, te arite
pinkisakaavaitashityaari povaiyane, aña iro
aritatsi pintampatzikayeteri, pinkaminayeri tsika
okanta ikoviro Avinkatharite.

5 Omperataari, pinkempisanteri eerokaite
onkarate iromperatyaamiri omperatamiri.
Eero pamatavivaitziri. Ñaapinkatha poveri,
pinkempitakaanteri piñaapinkathatziri Cristo.
6 Eero povakoventashivaita pantavaiteneri
aririka iramenemi, iro pinimotakaantyaariri.
Aña pashi povero pantavaitapiinteneri, tema
iromperatane jovanaimi Cristo, pantero
ikoviri Pava. 7 Shiretha pinkantaventyaaro
jomperayetamiri, pinkempitakaantero
iriitajaantakemi Avinkatharite pantavaitene,
kaarira atziri. 8 Tema ayotaiyakeni, iri
Avinkatharite pinayetaine okaratzi antayetakero
kameethari, onkantavetakya aakarika
omperataari, terika jomperayeetai. 9 Ari
pinkempityaari otzikatantaneriite, ontzimatye
paakameethayeteri potzikatane, eero
pasaryiimavaitari. Tema jomperatari Inkitesatzi
pomperatane, ari ikempitzitamiri eejatzi eeroka,
jomperatami, tekatsira iramaakinete irirori.

Ipiyaventashiretantari kempisantanaatsiri
10 Iyekiite, piñaashintsishiretya, tema iri

Avinkatharite otapishiretantyaamirone

ishintsinka. 11 Pinkempitakaantero
pinkithaatakotatyeeyaaromi jashitari Pava
ipiyakoventantaitari. Iro piñaantyaarori
pimpiyatyaari kamaari. 12 Tema kaari
atziriite koñaaroini antaminthayetaine,
iriira antaminthatairi kaari koñaayetatsi.
Iriiyetake pinkatharitashiventavaitachari,
tzimavetachari ishintsinka, tsireniveri
jinayetzi omperaminthatariri osavisatzi,
irijatzi antashivaitakarori kaariperori inkiteki.
13 Ikempitara aparoni ovayiri javentaaro
iithaare ashirotatsiri, ari pinkempitanaiyaari
eeroka paventaayetanaiyaari Pava. Aritake
piñaakero pimpiyakoventya. Tema aririka
piñaashintsishireperotanakya, tekatsira ee-
vokashiretemine. 14 Pinkyaaryooyetai, pinkem-
pitakotyaari tsika ikanta jovetsikaanta ovayiriite.
Tema iro jetapiinta iroosothakiyetanakyaaro
iithaare eero ipakoovaitanta. Ari pinkempi-
tapiintanaiyaari eerokaite, pimpampithashire-
takoyetanairo kyaaryoori, ari onkantya eero
pipakooshirevaitanta. Ikithaatapiintaro
ovayiriite ashirotaki ichopineeki, inkene
otzikaaventeri. Ari pinkempitanaiyaari eerokaite
tampatzikashire pinkantayetanaiya, tema iro
otzikaaventashireyetemine. 15 Ikyaantapiintari
ovayiriite i-zapato-te, inkene iriyaayete
tsikarika. Ari pinkempiyetanaiyaari eerokaite
aamaventa pinkantapiintaiya inkene piyaayete
tsikarika piñaaventairo Kameethari Ñaantsi
isaikantaitari kameetha. 16 Javentaatapiintaro
ovayiriite irotzikaaventamento joirikayetziri
eero okentantari paampakiiyetaintsiri chekopi.

Ari pinkempiyetanaiyaari eerokaite paven-
taaperotanaiyaari Pava inkene potzikaaven-
tashiretanaiya pimpiyatantyaari kamaari.
17 Javentaatapiintaro ovayiriite ashironaki ja-
mathaitari. Ari pinkempiyetanaiyaari eerokaite
paventaayetanaiya irovavisaakoshiretaimi
Pava. Ipiyakoventantapiintaro irovathaamento
ovayiriite. Ari pinkempiyetanaiyaari
eerokaite pimpiyakoventantyaaro Iñaane Pava
impampithashiretakaimiri Tasorentsinkantsi.
18 Piñaañaatapiintayetai, tema Itasorenka Pava
pampithashiretakaiyaamine pinkovakoteriri.
Kyaaryoora pinkantayetanaiya inkene
pamanakoyetapiintanairi maaroni itasorentsi-
takaitairi. 19 Impoña pamanakoyetakena
naaka, iñaaperotakaantyaanari Pava niyotantyaari
noñaaventanairo Kameethari Ñaantsi kaari
jiyotakoveeta pairani. 20 Tema iro aritatsi
noñaaperoventyaaro nonkinkithatakaante.
Irootakera jominkyaaventaitakenari.
Iro kantacha eekero niyaatakaatyeero
nonkinkithatakaante.

Ovekaraantarori ovethataantsi
21 Aririka irareetapaakya Tíquico janta

pisaikaiyini, iriitakera kamantapaakemine
tsikarika nokantaka, tsikarika opaita
nantayetakeri jaka. Tema irika Tíquico iyeki
inatzi, netakoperotakari. Iri kyaaryootaintsi
jampitakotakena nokinkithatakaantake. 22 Iro
notyaantantyaariri, onkantya piyotantyaari
tsika nokanta nosaikaiyini jaka. Ari onkantya
pintharomentashiretantyaari.

23 Ari okantzimaita iyekiite. Onkamintha
isaikakaayetaimi kameetha Ashitairi Pava, ari
inkempitayemiri eejatzi Avinkatharite Jesucristo.
Ari onkantya petakotavakaantanaiyaari,
aventaashire povanairi. 24 ¡Onkamintha
ineshinonkataimi Avinkatharite Jesucristo,
pikaratakera petakotziiyetaari! Ari onkantyaari.

